
EDUARD RODRIGUEZ-FARRe - EUROPAKO BATASUNEKO OSASUN GAIETAKO BATZORDE ZIENTIFIKOKO KIDEA 
«Dioxina da munduko gairik toxikoenetakoa, eta %60-70 errauste plantek sortzen dituzte» 

Zaborrak errausteari buruz medikuek antolatutako sinposioan hitzaldia eman zuen, joan zen astean, Eduard Rodriguez-Farrek; errauste plantek, une oro, dioxina kopuru «handia» isurtzen dutela dio. 

UNAI ZUBELDIA - DONOSTIA 

Eduard Rodriguez-Farre Europako Batasuneko Osasun Gaietako Batzorde Zientifikoko kidea eta toxikologia gaietan aditua da, besteak beste. Hilaren 4an eta 5ean, Donostian Errauste Planten aurkako Mediku eta Osasun Gaietako Adituen Batzordeak antolatutako sinposioan, hitzaldia eman zuen. Une oro dioxinak eta furanoak ditu mintzagai, errauste plantek «berez» sortzen dituzten bi kutsatzaileak. 

Errauste plantek zer arrisku dute? 

Ni medikua naiz, eta nire ikuspuntua osasun gaiekin lotutakoa da, noski. Dudarik gabe, errauste plantek jaurtitzen dituzten gai toxikoak dira arriskutsuenak. Alde batetik, atmosferara isurtzen dira gai toxiko horiek. Horrez gain, baina, hondakinek uzten dituzten dioxinaz betetako errautsak produktuetara heltzen dira, eta, horien bidez, pertsonengana; osasunean kalte handiak sortzen dituzte. 

Zein dira gai toxiko aipagarrienak? 

Arriskutsuenak, dudarik gabe, dioxinak dira, munduko gairik toxikoenak baitira. Stockholmeko Itunean munduko 12 toxiko kutsatzaileenak desagertu beharra zegoela hitzartu zuten; horietako bat da dioxina. Ez da ezer berezirik egiteko ekoizten, errauste plantek sortutako produktua da, oso toxikoa. 

Sinposioan dioxinen eta furanoen arriskuak aipatu zenituen. Zertaz ari gara produktu horiek aipatzean? 

Dioxinez eta furanoez hitz egitean oso antzekoak diren 400 substantziari buruz ari gara hizketan. Dioxina kloroa duten produktu batzuk erreta sortzen da; plastikoak edo jostailuak, kasu. Herrialdearen eta kokalekuaren arabera datuak nabarmen aldatzen badira ere, dioxinen %60-70 errauste plantetatik sortutakoak dira. 

Arazoak epe luzera nabaritzen dira. 

Produktu hauek oso maltzurrak dira, hori da arazoa. Beste kasu batzuetan animalia hiltzeko gai litzatekeen kopurua txertatuta ere, 30 egun baino lehen ez da hilkortasun zantzurik nabaritzen. Gizakiongan, gainera, eragina are txikiagoa da, normalean gai toxikoen kopurua ez baita hain altua izaten. Dena den, arazoa egon badago. Gai toxikoak elikagaien bidez gorputzean sartu eta organismoko gantzetan atxikitzen ditugu. Behin barruan daudela, oso denbora luzean ez dira deuseztatzen. Eragina epe luzera nabaritzen da. 

Eta nolakoa izaten da gai toxiko hauen eragina? Zein dira zantzuak? 

Gai toxikoaren, kopuruaren eta denboraren arabera aldatu egiten da eragina, noski, baina nik bat aipatuko nuke. Dioxinek, hormonen moduan, geneen erregulazioa aldatu egiten dute, eta epe luzera eragina nabarmena da. Lehen esan dudan bezala, ez da heriotza eragiten duen gaitza, baina morbilitatea edo erikortasuna nabarmen handitzen da; gaitzak erasandako jende kopuruak gora egiten du, eta sintomak umekiak ere nabari ditzake. 

Errauste planten arazoa larria dela dirudi. Zein izan daiteke irtenbidea? 

Nik ez daukat konponbiderik, nik osasunaz hitz egin besterik ez dut egiten, hori da nire lana. Jakina da, ordea, beste irtenbide batzuk badaudela. Ez da ezer berririk asmatu behar, orain 15 urte errauste plantek sor zitzaketen arazoak aztertzen hasi zirenetik erabili diren teknikak dira. Bakoitzak bere iritzia izango du, baina gauza bat da jakina: Stockholmeko Itunean hitzartu zuten moduan, munduko 12 gai toxiko arriskutsuenak desagertu beharra dago tartean, dioxinak, eta errauste plantek sortzen dituzte dioxina gehienak. 

Gipuzkoak bizi maila altuenetakoa izanda, itxura batean, ez da oso normala neurri hauek hartzea. 

Hori da harrigarriena. Ez da normala hain bizi-baldintza altua duen eremuan bi errauste planta egiteko proiektuak aurrera egitea. Ez da normala, baina horrela gertatzen da. Nik ez dakit, noski, zein den horrelako proiektuak egiteko arrazoia. Arrazoi ekonomiko, sozial eta politikoak egongo dira, baina, kanpotik begiratuta, benetan harrigarria da. 

Gizartean eztabaida falta dela dirudi. Ez dago informaziorik. 

Dudarik gabe. Eztabaida garbi, luze eta informatzailea falta da, eta behar da. Proiektu hauek teknikoki oso konplexuak direla esan eta eztabaidak alboratu egiten dituzte. Baina osasun arazoak daude tartean, eta eztabaida beharrezkoa da. Arazoa konplexua da, ez da hiru egunean egiteko proiektua. Hori jakina bada ere, ez da informaziorik ematen, ez da eztabaidatzen. 

Azal-azaletik begiratuta, kalte gehien izango dutenak gertukoak izango direla dirudi. 

Bai, baina neurri batean. Errauste plantetatik gertu bizi direnek, gai toxikoen eragin orokorraz gain, erretako hondakinen errautsek sortutako kalteak pairatu beharra izaten dute. Dioxinak partikula txikiei itsasten zaizkie. Errautsak sakabanatzen direnean, dioxinek ere beste hainbeste egiten dute. Errauste plantetan lanean ari direnei egindako odol azterketek garbi erakusten dute errauste plantak dauden lekuetan, 20 kilometro arteko eremuan, pertsonen dioxina kopuruak nabarmen egiten duela gora. 

Kataluniako Gobernuak murriztu zuen lehen aldiz emisio kopurua. Zein da orain Kataluniako egoera? 

Katalunian orain gutxi errauste planta batzuk itxi dira. Matarokoa ere ixteko bidean dela dirudi, udalak errauste plantarekin akordioa lortzeko nahia behintzat agertu baitu. Bartzelonan dagoena modernizatu egin dute, baina urte gutxiren buruan ixtekoak direla uste dut. Orain, jada, Europako arauek dute balioa Katalunian ere. Joera, pixkanaka-pixkanaka errauste plantak kentzekoa da. 

Hau guztia entzunda, are larriagoa dirudi Gipuzkoan bi errauste planta egiteak. 

90eko hamarkadaren erdi aldetik herrialde asko errauste plantak kendu eta hondakinak birziklatzeko tekniken bila ari dira lanean. Lehen esan bezala, kanpotik begiratuta, behintzat, nahiko harrigarria da Gipuzkoako egoera. Baina, noski, herrialde batetik bestera, leku batetik bestera, egoera asko aldatzen da. 

